
Dell’Aneide
Canto i.





157.




De li Cartagenise hà gran sospetto.
Gente doppia de lengua, e chiù de core:
Spine le fà sentire intro a lo lietto
De Giunone la cricca, e mal’omore:
E mostrannose chiena de despietto,
’N braccia pigliaje lo cuccopinto Ammore,
E co no vaso ’n facce, e n’autro ’mmocca,
Marfosa accommenzaje sta filastrocca.




158.




Uraccio deritto mio m’hai d’ajutare,
Tu che de forze accuoppe ogne giagante:
Figlio, pe mamma toa t’hai da sbracciare,
Co ss’arco che frezzèa li core amante.
Saccio ca manco te farria spantare
Co li fulmene suoje lo gran Tronante.
Coreciello de st’arma, io m’addenocchio,
E si tu non m’ajute, io cca sconocchio.




159.




Anea, lo bello frateto carnale,
Pe terra, e mare và comme pallone,
Sbauzato da la furia bestiale
De chella, ch’hà dell’aseno, Giunone.
Tu sai, ca n’haggio fatte dui canale
De st’huocchie miei pe la compassione:
Tu porzì, bene mio, da ss’huocchie belle
N’hai mannato lo chianto a fontanelle.




160.




Dedone ’n casa soa da sta matina,
Cortese assaje, non nego, l’arrecetta;
Mà tutta de Giunone è sta Regina,
Gnaffete! và te fida? io stò sospetta.
Non se la perderrà la Dea canina
Sta bella accasione de vennetta,
Ch’essa co n’huocchio l’haverria pagata.
Penzo ca ne grellèa, che sia squartata.

